
Barat VÜSAL

ÖZÜMÜN HAQQIM VAR BARAT ÇAĞRILIM,
SÖZÜMÜN HAQQI VAR YAŞAMAQ ÜÇÜN...

YOL HİMNİ

Xeyli çәtinlәşib mәnim dә işim,

Başlayıb deyәsәn mәnim döyüşüm,

Başlayıb deyәsәn yaşamaq yolum.

Gәrәk şeirlәrdәn mәn dә daş yonum,

Gәrәk sәtirlәrdәn mәn dә yol salım.

Haqqa yollar çәkir, gedә bilirәm

Mәn özümә qalan lәpirlәrimnәn,

Hәrdәnbir körpü dә çәkә bilirәm

Mәn öz sözlәrimdәn, sәtirlәrimdәn.

A zalım, insaf et, vermә әlindәn

Sәn var kimi yolu,

Yox kimi yolu,

Oxumaq istәsәn şeirlәrimi,

Sәn Allah, oxuma adi söz kimi,

Cığır kimi oxu, yol kimi oxu!

Hamı gedә bilmir mәn çәkәn yolnan,
Hәr gün çәtin-çәtin yollar salıram.
Hәr gün şeir-şeir cığırlar açır,
Hәr gün sәtir-sәtir yollar salıram.

İzdi, yoldu bәlkә göz işığı da,
Yoldu adi hәrf dә,
heca da elә?!
Ulduzlar yol çәkir öz işığıyla,
Yol çәkir gündüz dә, gecә dә, elә! 

Demirәm yolların hansı yaxşıdı,
Yol var yerdәn, yol var fәlәkdәn keçir.
Çәkilәn yolların hamsı yaxşıdı,
Sözün çәkdiyi yol ürәkdәn keçir!

Elә duruluram, duruluram ki,
Elә vuruluram bu yollarda ki!
Paxıllığı tutur duru suların,
Ruhum da çevrilib olur Yol tәki!

Sanıb şeiri әrzin ucuzu belә, 
Şairә baxırlar...
Gözәl baxmırlar.
İndi mәn neynim ki, gözucu belә,
Sәtirә baxmırlar, sözә baxmırlar!

Yol çәkir qarışqa – o köhnә bәndә,
Deyilmi deyirsәn, heç qabil, nәyә?
Yol çәkmәk öyrәnәk hörümçәkdәn dә,
Çәksin beş ilә yox, 
beş dәqiqәyә!

Mәn yolu bilmişәm, yol da ha bilib,
Yoxsa bildiyimi yol daha bilmir!
Sözüm hara desәn yol sala bilir,
Öldür, qәbristana yol sala bilmir!

Tәzә yollarıydı, bax, sәmti-yönü,
Yol çәkәn ürәyin, yol çәkәn gözün.
Başına dolanım, başına dönüm,
Yol salan ürәyim, 
yol çәkәn gözüm!

Mən həmişə əyalət yazıçısı anlayışının əleyhinə olmuşam. Vax -
tilə Naxçıvanda Məmməd Səid Ordubadi, Cəlil Məmmədquluzadə,
Qazaxda Vaqif, Səməd Vurğun, Şamaxıda Mirzə Әləkbər Sabir və
başqaları yazıb yaradıblar.

Әsas olan harada yaşayıb-yaratmaq yox, necə yazmaq,
yazmaqdı.

Bu mənada Barat həmişə ədəbiyyata və əbədiyyətə işləyən
sözü yazıb.

Mən onun bir cəhətini ayrıca qeyd etmək istəyirəm. Yəni bizim
Yazıçılar Birliyinin çox razı qaldığı bir cəhətini qeyd etmək
istəyirəm. O da onun Yazıçılar Birliyinin Qazax filialına rəhbərlik
etməsidir.

Qazax dövlətimizin sərhədində yerləşir. Bir yanda Borçalılar
yaşayırlar, digər tərəfdə vaxtilə Ermənistandakı soydaşlarımız
yaşayırdılar. Әminəm ki, vaxt gələndə yenə yaşayacaqlar. Belə bir
üçbucaqda Qazax böyük mədəniyyət mərkəzidir. Belə bir yerdə
filiala rəhbərlik etmək Barat Vüsal üçün həm məsuliyyətdir, həm
də şərəfdir.

ANAR

BU YOL ŞUŞAYACAN GEDİR

Sevin Vәtәn, torpaq, sevin,
Bu yol Şuşayacan gedir.
Daha yarıda qırılmır,
Bu yol Şuşayacan gedir.

Aşıb-daşıb sel olmuşuq,
Birlәşib bir el olmuşuq.
Hamımız bir yol olmuşuq,
Bu yol Şuşayacan gedir.

Әyil, qarşısında әyil,
Bәlәdçi-zad lazım deyil.
Yollar qucaqlaşıb deyir:
“Bu yol Şuşayacan gedir!”

Yeri, vur bir başa yolu,
Qoyma dәysin daşa, yolu.
Bütün yollar Şuşa yolu,
Bu yol Şuşayacan gedir.

İgidlәrin namı salıb,
Şәhidlәrin qanı salıb,

Yurdumun İlhamı salıb,
Bu yol Şuşayacan gedir.

Bax, dağ burda, dәniz burda,
Bax, yol burda, bax, iz burda,
Bax, görünür Tәbriz burdan,
Bu yol Şuşayacan gedir.

Ağa, Bәyimi görәcәm,
Ağa evimi görәcәm.
Ağabәyimi görәcәm,
Bu yol Şuşayacan gedir.

Di kef ver bu kefә, yolçu,
Ay Әfәndi – Әfә yolçu!
Әmin ol, bu dәfә, yolçu,
Bu yol Şuşayacan gedir.

Yol da keçib başa, durub,
İstәr yola düşә, durub.
Yollarla ötәşә durub,
Bu yol Şuşayacan gedir.

Duman enir, çәn qayıdır,
Yerinә Vәtәn qayıdır.
Şuşa sәfәrdәn qayıdır...
Bu yol Şuşayacan gedir.

Sual-sorğu olmayacaq,
Qara-qorxu olmayacaq.
Heç kim yolda qalmayacaq,
Bu yol Şuşayacan gedir.

KİŞİ HEYKӘLİ

Bir şәhid anası tәkbaşına böyütdüyü,
Vәtәn müharibәsindә hәlak olmuş yeganә
oğlu üçün dövlәtimizin verdiyi 10000
manat pulu Ordumuza hәdiyyә etdiyini
bildirdi.

Ana budur, bu Ana!
Yeganә oğlu şәhid,
Yurdun ordusu Ana!

Ana budur, bu Ana!
Ağ saçları da silah,
Döyüş süngüsü Ana!

Ana budur, bu Ana!
Qaranlıq gecәlәri
Nurlu, çıraqban edәn,
Günüm-gündüzüm Ana!

Ana budur, bu Ana!
Vәtәnin baharını
Saralmağa qoymayan,
Ömrün payızı Ana!
Bu dağın qızı Ana,
Bu daşın qızı Ana!
Mәrd oğullar yetirәn
Bu kişi qızı Ana!

Ana budur, bu Ana!
Anaların Anası.
Bizi Vәtәn, Yurd edәn,
Bir ovuc torpaq edәn
Allahın özü Ana!
Bayrağın özü Ana!

Ana budur, bu Ana!
Özü dә, balası da 
Ancaq Haqqa can verәn,
Ancaq Haqqı qoruyan.
Vәtәndәn, Yurddan ötrü
Qәlәbә hardadırsa, 
Ona doğru yürüyәn!

Ana budur, bu Ana!
Xudafәrin adında
Vәtәn körpüsü Ana!
Azәrbaycan adlanan
Qәdim bir mәmlәkәtin
Başında öz papağı,
Öz baş örtüsü Ana!

Ana budur, bu Ana!
Tükәnmәyәn, bitmәyәn
Silah-sursat anbarı!
Özü kimi on milyon

Mәrd kişilәr heykәli,
Mәrd analar diyarı!

Ana budur, bu Ana!
Töküb göz yaşlarını,
Tәzә qırma düzәldәn! 
Qara yas paltarından
Varıb toya gedәndә
Gözlәrinә çәkmәyә
Tәzә sürmә düzәldәn!

Ana budur, bu Ana!
Çörәk Ana, su Ana!
Qurban olum mәn Ona!
Belә anası olan
Yaşayar әsrlәrlә,
Çörәksiz-susuz qalmaz.
Belә Ana hәr zaman
Yaşar ömrü uzunu,
İtirsә dә oğlunu,
Oxşar oğul boyunu,
Heç vaxt oğulsuz qalmaz!

Barat Vüsalın şeirləri tarıma çəkilmiş yayı xatırladır, hədəfə
dəyincə, o, yenidən tarıma çəkilir. Әli tətikdə olan şairin özü də
hədəfdədir. Şair hardan keçirsə, ora sərhəddi.

O sərhəddə şairlər daha tez görünür, daha tez yaralanırlar,
amma ölmürlər.

Şairlər yaralı olurlar, yarasız olanda ölürlər. Bəlkə də şair vətən
sözünün sinonimi kimi yaşayır. Elə buna görə də şairin tərcümeyi-
halı vətənin tərcümeyi-halıdır.

Başqa şəkildə, başqa yozumda, başqa məzmunda şair yoxdu,
varsa, o, vətən deyil. Elə ona görə də şairi nişan vermək – Vətəni
nişan vermək deməkdir.

Artıq öz adı ilə, öz istedadı ilə tanınan görkəmli şairimiz Barat
Vüsal mənim fikirlərimi təsdiq edir.

Biz uzaq düşmüşük toydan-mağardan,
Kür boyu gördüyüm axar-baxardan.
Orda üzümüzü sənsən ağardan,
Barat,sənin evin ocaq olubdu!

Nəriman Həsənzadə

KӘLMEYİ-ŞӘHADӘT

Qılıncını dağların hәr daşına çәkmişdi,
Döyüşdә Mübariztәk qardaşına çәkmişdi.

Düşmәnin al qanını öz başına çәkmişdi,
O, içdikcә içirdi!

Xәtir ana Vәtәnin әziz olan xәtridi,
Әtir “Xarı bülbül”ün әrzi saran әtridi.
Fәrman budur, qәrar bu: “Bu can nәdәn ötrüdü?”
“Vәtәn... Vәtәn üçündü!”

Canını döyüşlәrin odundan çıxarmadı,
Çiynini ağır yükün altından çıxarmadı.
Yurdun bir dәrdini dә yadından çıxarmadı,
Uçum-uçum uçundu...

Elә bil ki, min illik döyüş yolu keçmişdi,
Hәr yerdәn әli boş yox, әli dolu keçmişdi.
Aya doğru keçmişdi, Günә doğru keçmişdi,
Qanadlanıb uçurdu!

Hәr addımda haraya, haya yetirtәk getdi,
Hәr döyüşә bayrama, toya gedirtәk getdi.
Gözünü qıya-qıya, barmaq tәtikdә getdi,
Güllә kimi açıldı!

Son döyüşdә o әsgәr sehrtәk pıçıldadı,
Önündә bir afәti sevirtәk pıçıldadı.
Kәlmeyi-şәhadәtin deyirtәk pıçıldadı:
“Şu-şa!” – deyib keçindi!

Sən bina uçurub, bina tikirsən,
İnsanı uçurub tikməkdəyəm mən!

Söhbət əsnasında bu beyti mən Baratın dilindən eşitdim və
dərin məzmunlu, bütöv bir şeirə bərabər hesab etdim. Onun
“Sənin kimi olacağam, Azərbaycan!” şeirini kövrəlmədən oxumaq,
şairə “Әhsən” demədən keçmək olmaz. Qəhər boğaza tıxanır. Bu
qəhərlə birlikdə Vətən üçün belə misralar yazan şair Barata görə
qürur da var! Bu, həqiqi şair nəsibidir.

Onun şeirlərində Vətən məfhumu ilə xalq məhfumu
vəhdətdədir. Vətən necə qlobal, uca, dərin fikirlərlə, boyalarla
təsvir, tərənnüm olunursa, xalq da o cür tərənnüm olunur. “Türk
ruhu” şeirinə diqqət edin:

Səndə yaşar ruhlar, səndə,
Ruh verdikcə ruhlan sən də!
Ruh içində ruh var səndə,
İçimdəki türk ruhu, coş,
Yer üzünün tək ruhu, coş!

Bu şeir əbədi mahnılardandır. Himndir!
Onun əsərlərindən mən bədii sözün qüdrətini və Azərbaycan

poeziyasının əsrlərdən gələn ətrini duydum. “Ömrünü Qazaxda
yaşayan şair” Yazıçıların Qazax filialının sədrliyinə təsadüfən
seçilməyib. Mən onun hələ uzun illər öz vəzifəsində qalmasını
arzulayıram.

Mən Baratı çox istəyirəm, həm insan, həm də şair kimi!
Təəssüf ki, onu gec tanımışam. Oxuduğum az sayda şeirlərində

böyük şair ruhu gördüm və sevdim.
İsa Muğanna 

KÖK

Oğul doğrudan da oğulsa әgәr,
Düşmәnin qanını töksә yaxşıdır.
Qoy mәndәn dayılar incimәsinlәr,
Oğul atasına çәksә yaxşıdır,
Yaxşı ki bu millәt kökünә çәkdi!

Bir tarixmi çatar heç bu tarixә,
Yanaş ona Haqqa yanaşır kimi!
Qarabağ savaşı düşdü tarixә
Kökün köksüzlәrlә savaşı kimi,
Yaxşı ki bu millәt kökünә çәkdi!

Millәt dәrdi döysә, o dәrd dәrddimi,
Kimdi çәkәn, başdan әkirlәr onu.
Niyә Çinar belә әzәmәtlidi,
Çünki yer tәkindә kökü var onun,
Yaxşı ki bu millәt kökünә çәkdi!

Qartalı yaşadır qartal balası,
Sәmәndәr quşuna sәmәndәr çәkir.
Hәr adam kökünә çәkә bilәrmi?
Kökünә şir südü әmәnlәr çәkir,
Yaxşı ki bu millәt kökünә çәkdi!

Qaldı, sadiq qaldı getdiyi yola,
Bir qoca karvandı, tutdu yükünü.
Bir az qarışsa da it südü ilә,
Şükür, unutmadı öz saf südünü,
Yaxşı ki bu millәt kökünә çәkdi!

Özünün sәsinә özü sәs verdi,
Çatdı, özü çatdı öz sәdasına!
Tarixlәr boyunca olduğu kimi,

Çәkdi öz Әcdadı – öz dәdәsinә,
Yaxşı ki bu millәt kökünә çәkdi!

Südü çürümәdi yaxşı ki tamam,
Min yol zәdәlәndi, 
Kökü sağ qaldı.
Kiçiklәr әliylә kiçildilsә dә,
Böyüdü, bu Vәtәn, bu torpaq qaldı,
Yaxşı ki bu millәt kökünә çәkdi!

Yağdı oğlu, qızı qar istәyәndә,
Әlәndi qar kimi, әlәndi getdi.
Ölüb yaşamasa yaşaya bilmir,
Sanki yaşamağa ölәndә getdi...
Yaxşı ki bu millәt kökünә çәkdi!

Sancdı, bayrağını bağrıma sancdı
Sancırtәk ilk dәfә Qız qalasına!
Yeni Koroğlusu, tәzә Babәki
Döndü Çәnlibelә, Bәzz qalasına!
Yaxşı ki bu millәt kökünә çәkdi!

Min yol adı üçün candan keçibdi,
Tarixdәn aldığı quru “sağ ol”du.
Ancaq döyüşәndә, yaralananda,
Yarası Vәtәnin, yurdun sağaldı...
Yaxşı ki bu millәt kökünә çәkdi!

Axı, tapdamışdı kimin haqqını,
Kimә neynәmişdi, kimә, bu millәt?!
Özündәn getsә dә, özünә gәldi,
Yaxşı ki deyirәm yenә bu millәt!
Yaxşı ki bu millәt kökünә çәkdi!

Barat Vüsal klassik şeirə, aşıq poeziyasına yaxından bələddir.
Bu xüsusiyyət onun yaradıcılığında tam şəkildə özünü göstərir.
Həyat hadisələrinə fəal münasibət, müasirliyə meyil, doğma
vətənin, xalqın dünəninə, bugününə maraq, sevgi onun yazılarını
daha məzmunlu, təravətli edir. O, hər şeirində yeni deyim formaları,
ifadə tərzləri arayıb axtarır, buna nail olur.

Dili saz dilidir, oynaqdır, axıcıdır, təsirlidir. Yəqin ki, bu, bir də
yaxşı saz çalması ilə əlaqədardır.

Hüseyn Arif

LALӘ MӘZARLIĞI

Gedib Qarabağı onlar aldılar,
Canı yurda, elә qurban etdilәr.
Şәhid olmadılar şәhid oğullar,
Qarabağda yaşamağa getdilәr!

O biri dünyaya köçmәyibdilәr,
Hәr birindәn bir nur, 
Bir işıq qalıb.
Burda ömürlәri yarımçıq deyil,
Burda әkinlәri yarımçıq qalıb.

Tutub әllәrindәn balalarının,
Hazırlaşır “Xarı bülbül” demәyә.
Gedәmmәz hәr oğul... torpaq altda da,
Yarı gül, yarı da bülbül dәrmәyә!

Onlar sahib çıxdı yurd yerlәrinә,
Onları bu ruhdu, eşqdi yaşadan.
Dayanıb әl edir biri-birinә,
Biri Cәbrayıldan, biri Şuşadan!

Gedirlәr at üstә çapırmış kimi,
Aşır iş-güclәri başlarından, bax.
Vәtәn bayrağından öpürmüş kimi,
Öpürlәr Vәtәnin daşlarından, bax!

Tapırlar, qoyurlar ayağı üstә,
Od üstdәn odlara qalanmış kәndi.
Onların evlәri dağılmış şәhәr,
Onların villası talanmış kәnddir.

Bir an boş vaxtları yoxdu, görәrsәn,
Әbәdi әkindә, biçindәdirlәr.
Burda – al geyinmiş mәzarlarında,
Orda – lalәlәrin içindәdirlәr!

OLMASIN... OLSUN

Elә istәyirәm ömür dünyada
Tez tamam olmasın... tez tamam olsun!
Nә vaxtsa böyüyüb çevrilsin yola,
İz tamam olmasın... iz tamam olsun!

Üzün tutub dosta, tanışa gülsün,
Qoy dil açıb dinsin, danışa bilsin!
Başqa ocaqlar da alışa bilsin,
Köz tamam olmasın... köz tamam olsun!

Çatsa da axıra hәr iş, deyirәm,
Gәlib ürәyimә dәrdiş, deyirәm:
Tәki tükәnmәsin bu Eşq deyilәn,
Yüz tamam olmasın... yüz tamam olsun!

İşığı, bax, aşıb-daşar dünyada,
Yaşayan işıqtәk yaşar dünyada.
İnsan, elә üzlә yaşa dünyada,
Üz tamam olmasın... üz tamam olsun!

Eşqdir әkinçi bu sәpindә ki,
Demәk, әbәdidir bu sәpindәki!
Yar keçәn yollara su sәpin, tәki,
Toz tamam olmasın... toz tamam olsun!

Qızarmı düz-dünya, od ha qalansın,
Gәrәkdir Barat da oda qalansın,
Bir dә bu xalq deyәn şair yaransın,
Söz tamam olmasın... söz tamam olsun!

Mənə görə Barat hərbçi şairdir. O, hər misrasında, şeirində
əsgər kimidir. Barat öz-özünün həm komandiri, həm də əsgəridir.

Әsl şair ədəbiyyata birdəfəlik gəlir.
Barat Vüsal da belə şairlərdəndir.
O, etibar ediləsi adamdır, kiçik qardaşım, dostumdur.
Sevdiyim şairlər sırasında Baratın da adı var.

Vaqif Səmədoğlu

BOŞUNA OLMAYAN IŞLӘR

Cana yayılarmı istisi odun,
Әgәr edilmәsә köz eşim-eşim.
Var olduğu zaman bax, belә olar,
Car olduğu zaman bax, belә olar,
Könül eşim-eşim, söz eşim-eşim!

Yerdәn alov kimi bu nar çıxır, bax,
Bağbanın bir dәfә keçdiyi yerdәn.
Daşdan su çıxırtәk sular çıxır, bax,

Mәrdә sәngәr qazan at dırnağının
Qәfil eşim-eşim eşdiyi yerdәn?!

Qayalarda bitәn güllәrin әtri,
Daşı eşqin himni etmәmişdimi?
Fәrhad “Süd arxı”nı çәkmәkdәn ötrü,
Dağı eşim-eşim etmәmişdimi?!

Boş yerә düşmәyib su pәrәn-pәrәn,
Axır sanki olub sel eşim-eşim.
Әrәnlәr güşt edib biri-birinnәn,
Harda ki olubdu yer eşim-eşim!

Dәrdmi çәkir eşim-eşim o bulaq?
Yoxdu özü bilmir bir dәrdi, bәlkә?
Eşim-eşim mәzarlarmı gördüyüm,
Müqәddәs ocaqlar, pirlәrdi bәlkә!

Mәnasız görünәn bir şey varmı ki,
Ey tәbiәt, yoxmuş boş eşim-eşim.
Tökülәn yarpaqmı, yağan qarmı ki,
Payız eşim-eşim, qış eşim-eşim...

Eşq olsun, eşq, eşim-eşim ölümә,
Kim olardım mәn bu eşqim olmasa.
Görәn yatardımı qәlәm әlimә,
Mәn özüm dә eşim-eşim olmasam?!

Barat Vüsal bizim böyük ədəbiyyatımızın hadisəsidir. Barat
Vüsalın şeirlərində üç cəhət xüsusilə diqqəti cəlb edir: Xalq poetik
təfəkkürünün ən dərin qatlarından gəlmək, müasir fəlsəfi-ictimai
düşüncə səviyyəsinə qalxmaq və fəal (əslində üsyankar) bir şair-
intellekt mövqeyi. Buraya onun sənətkar səmimiliyini, mütəfəkkir
narahatlığını, maarifçi təmkinini də əlavə etmək olar. 

Barat Vüsal ömrünün bütün illərini mərkəzdən kənarda yaşasa
da, heç vaxt mərkəz ədəbi mühitindən uzaq olmayıb.

Qazax Molla Pənah Vaqifin, Səməd Vurğunun, Osman
Sarıvəllinin, İsmayıl Şıxlının, İsa Hüseynovun, Nəriman
Həsənzadənin və bir çox başqa sənətkarların yurdudur.

Adətən ata ocağı başında kiçik övlad qalır. Barat da o ocağın
kiçik övladı kimidir. O,tarixi qoruyur və şeirlərində də tarixi yaşadır.

Baratsız Qazaxın poetik landşaftında bir zirvə çatışmazdı. Vida-
disiz, Vaqifsiz, Səməd Vurğunsuz, Hüseyn Arifsiz, Nəriman
Həsənzadəsiz və Barat Vüsalsız Qazax Qazax olmazdı.

Nizami Cəfərov 

